
STUDY 5

ISAMBILILO 5
THE KINGDOM OF GOD
UBUFUMU BWAKWA LESA
5.1 Defining The Kingdom

5.1 Ukulondolola Ubufumu

Amasambililo ya kunuma yalanga ukuti kwene kupekanya kwakwa Lesa ukulambula umweo wa pee ku bantu Bakwe abatetekela pa kubwela kwakwa Kristu. Umweo wa pee uyu ukeekalwa pa calo; ifilayo fyakwa Lesa ifibwekeshiwapo ifikumine kuli uyu tafipilibula nangu panono ukuti abatetekela bakaya ku mulu. ''Imbila nsuma (ilyashi ilisuma) ya bufumu bwakwa lesa'' (Mateo 4:23) yabililwe kuli Abrahamu mu musango wa filayo fyakwa Lesa ifikumine ku mweo wa pee pa calo (Abena Galatia 3:8). Eico ''ubufumu bwakwa Lesa'' ni nshita panuma ya kubwela kwakwa Kristu ilyo ifilayo ifi fikafikilishiwa. Ilyo Lesa mu kutangilila e Mfumu ya fibumbwa Fyakwe fyonse nangu pali nomba, Wene alipeela umuntu ubuntungwa bwa mifwaile ku kuteeka isonde no mweo wakwe wine ngefyo wene alefwaya. Eco pa nshita ino isonde liswilemo ''ubufumu bwa bantu'' (Daniele 4:17). 

Pa kubwela kwakwa Kristu, ''ubufumu bonse ubwe sonde ili (bukaba) bufumu bwakwa Shikulu wesu, na Kristu wakwe; na wene akateeka umuyayaya no muyayaya'' (Ukusokolola 11:15). Elyo ukufwaya no kukabila kwakwa Lesa fikacitwa mu calo ici mu kupwililika kabili apabuuta. Eco ifunde lyakwa Yesu kuli ifwe ukupepa: ''Ubufumu Bwenu bwise (ukuti) ukufwaya Kwenu kucitwe mu calo, ngefyo bwene buli (nomba) mu mulu'' (Mateo 6:10). Pamulandu wa ici, ''ubufumu bwakwa Lesa'' mashiwi ayabombela pamo na ''ubufumu bwa mu mulu'' (Mateo 13:11 pashanya Marko 4:11). Mona ukuti ifwe tatubelenga palwa 'ubufumu mu mulu'; bwene buli bufumu bwa mu mulu ubo ubukapampamikwa na Kristu pa calo pa kubwela kwakwe. Ngefyo ubufwayo bwakwa Lesa mu kupwililika bunakilwa na bamalaika mu mulu (Amalumbo 103:19-21), efyo bwene bukaba mu bufumu bwakwa Lesa kuntanshi, ilyo icalo cikeekalwamo fye na balungami, abo aba kaba ''abalingana na bamalaika'' (Luka 20:36). 

Eico ukwingila mu bufumu bwakwa Lesa pa kubwela kwakwa Kristu e cikafuma mu kutulukusha kwesu konse ukwa Bwina Kristu mu mweo uyu (Mateo 25:34; Imilimo 14:22); ecalenga, cene cili icacindama ukukwata ukwiluka ukwalungama pali ubu. Ukubila kwakwa Filipi palwakwa ''Kristu'' kwalondololwa nga ukusambilisha ''ifintu ifikumine ku bufumu bwakwa Lesa ne shina lyakwa Yesu Kristu'' (Imilimo 8:5,12). Amashiwi na mashiwi yaleibukishako ifwe ifyo ''ubufumu bwakwa Lesa'' bwali e cisendo cikalamba ca kubila kwakwa Paulo (Imilimo 19:8; 20:25; 28:23,31). Eico cene cili icacindama nganshi ukuti ifwe twiluke bwino bwino isambilisho lya Bufumu bwakwa Lesa, pakumona ukuti bwene bwacita iciputulwa icacindama ica bukombe bwa Mbila nsuma. ''Ifwe tufwile ukwingila mu bufumu bwakwa Lesa ukupitila mu bucushi ubwingi'' (Imilimo 4:22); eico bwene e lubuuto pa mpela ya bwendo bwa mweo uyu, kabili e nkosho ku kucita amalambo yantu umweo wa cine wa Bwina Kristu ufwaya. 

Nebukadnesa, imfumu ya Babiloni, alefwaya ukwishiba ifya kuntanshi mwi sonde, (mona Daniele 2). Wene apeelwe icimonwa ica mushiinku ukalamba, icapangilwe ne fyela ifyalekanalekana. Daniele ailwile umutwe wa golde ngo kwimininako imfumu ya Babiloni (Daniele 2:38). Panuma yaiko, kwali no kwisa ukukonkana kwa mabufumu mu ncende iyashinguluka Israele, ku kusondwelelwa no musango umuli ''ngefyo ifikondo fya makasa fyali lubali fya cela, na lubali ifye bumba, efyo ubufumu bukaba lubali ubwakosa, na lubali ubwatobeka'' (Daniele 2:42). 

Ukulinganya kwa maka mwi sonde kuli ukwaakanishiwa pakati ka nko ishingi, shimo sha maka na shimo ishanaka. Daniele elyo amwene ilibwe ilinono lyauma icipasho pa makasa, ukoonaula cene, na lyene lyeka lyalaakula ukuba ulupili ulukalamba ulwaiswiile icalo conse (Daniele 2:34,35). Ilibwe lyaiminineko Yesu (Mateo 21:42; Imilimo 4:11; Abena Efese 2:20; 1 Petro 2:4-8). ''Ulupili'' ulo Wene akapanga ponse pa calo lwaimininako Ubufumu bwakwa Lesa ubwa muyayaya, ubo ubukapampamikwa pa kwisa kwakwe kwa cibili. Ubusesemo ubwine bweka buli cishininkisho icakuti ubufumu bukaba pa calo, te mu mulu.

Icakuti ubufumu bukapampamikwa mu kupwililika mu cituntulu pa kubwela kwakwa Kristu cili cikomo ca mashiwi yambi. Paulo asosa palwakwa Yesu ukupingula abali no mweo na bafwa ''pa kumoneka kwakwe no bufumu bwakwe'' (2 Timote 4:1). Mika 4:1 atoola amano yakwa Daniele ya bufumu bwakwa Lesa ukuba ngo lupili ulukalamba: ''Mu nshiku sha kupelekesha cene cikeesapita, icakuti ulupili lwa ng'anda yakwa Yehoba lukapampamikwa'', palya elyo pakonka ukulondolola kwa musango untu ubufumu ubu bukaba pa calo (Mika 4:1-4). Lesa akapeela Yesu icipuna ca bufumu cakwa Dabidi mu Yerusalemu: ''Wene akateeka...umuyayaya, na ku bufumu bwakwe takwakabe impela'' (Luka 1:32,33). Ici cafwaya ukubako kwa nshita imo apo Yesu ali no kutendekela ukuteeka pa cipuna ca bufumu cakwa Dabidi, no bufumu bwakwe ukutendeka. Ici cikaba pa kubwela kwakwa Kristu. ''Na ku bufumu bwakwe takwabe impela'' casuntikana na Daniele 2:44: ''Lesa wa mu mulu (aka) biikapo ubufumu ubushakonaulwe: (bwene) tabwakashiilwe ku bantu bambi''. Ukusokolola 11:15 kwabomfya insoselo iyapalana mu kulondolola ukuti pa kwisa kwa cibili, ''Ubufumu bonse ubwe sonde ili bwasanguka ubufumu bwakwa Shikulu wesu na Kristu wakwe; na wene akateeka umuyayaya no muyayaya''. Nakabili, kufwile ukuba inshita iyashininkishiwa ilyo ubufumu bwakwa Kristu no kuteeka Kwakwe fikatendeka pa calo; ici cikaba pa kubwela Kwakwe. 

5.2 The Kingdom Is Not Now Established

5.2 Ubufumu Nomba Tabulapampamikwa

Kuli icitetekelo icasabankana monse monse icakuti Ubufumu bwakwa Lesa nomba bwalibiikwapo umupwilapo, ukupangwa na batetekela abalipo - 'e cilonganino'. Ilyo mwi subilo abatetekela ba cine 'balipusushiwa' no kupeelwa ififulo mu Bufumu, kuti kwaba ukutwishika ukuti ifwe kuti nomba twaba mu Bufumu umupwilapo, pakumona ukuti Kristu talabweela ku kupampamika bwene.

Cene cilingile ukumoneka bwino ukufuma kuli ifyo ifwe tusambilile ukufika pano ''ukuti umubili wa munofu no mulopa tekuti upyane ubufumu bwakwa Lesa'' (1 Abena Korinti 15:50). Ifwe tuli ''mpyani sha bufumu ubo wene alaya kuli bene abatemwa wene'' (Yakobo 2:5), pakumona ukuti ulubatisho lucita ifwe impyani sha filayo kuli Abrahamu - ifyo ifilayo ifyapanga Imbila nsuma ituntulu ya Bufumu (Mateo 4:23; Abena Galatia 3:8,27-29). Eico cene calishibikwa ukusanga ifilayo fya kupyana ubufumu pa kubwela kwakwa Kristu, ilyo ifilayo kuli Abrahamu fikafikilishiwa (Mateo 25:34; 1 Abena Korinti 6:9,10; 15:50; Abena Galatia 5:21; Abena Efese 5:5). Umusango fye wa kubomfya insoselo iyi iya bupyani bwa kuntanshi ulelanga ukuti ubufumu tabuli cikwaatwa ca nomba ca watetekela.

Yesu alandile umulumbe ku kulungika abo abaletontonkanya ''ukuti ubufmu bwakwa Lesa bulingile ukumoneka apo pene. Eico wene alandile, Umuntu umukankala aile ku calo ca kutali ku kupokelela ubufumu umwine no kubwela''. Mu nshita iyi, wene ashiile ababomfi bakwe ne milimo imo. ''Ilyo wene abwelele, napokelela ubufumu, elyo wene asosele ifunde lyakuti ababomfi aba beetwe kuli wene'', kabili apingwile bene (Luka 19:11-27).

Umuntu umukankala aimininako Kristu ukuya ku ''calo ca kutali'' ca ku mulu ku kupokelela ubufumu, ubo wene akabwela na bwene pa nshita ya bupingulo, ekutiila ukwisa kwa cibili. Eico cene tacingacitika ukuti ''ababomfi'' balingile ukukwata ubufumu nomba, mu nshita Shikulu wabo talipo.

Ifyalakonkapo fipeela icishininkisho cimbi palwa ici:-

 - ''Ubufumu bwandi tabuli bwe sonde ili (inshita)'', Yesu alandile bwino bwino (Yohane 18:36). Lelo, nangu  pa nshita ilya Wene alilandile, ''Ine ndi mfumu''  (Yohane 18:37), ukulanga ukuti 'ubufumu' bwa nomba ubwakwa Kristu tabupilibula ukuti Ubufumu Bwakwe nomba  bwalipampamikwa. Nangu abatetekela ba mu myaka ya  mwanda wa ntanshi balondololwa ngo KULOLEELA ''ubufumu bwakwa Lesa'' (Marko 15:43). 

 - Kristu aebele abasambi bakwe ukuti wene takanwe  libili umwangashi ''nkasuke ine nkanwe wene icipya na imwe mu bufumu bwakwa Tata'' (Mateo 26:29). Ici calanga bwino bwino ukuti ubufumu bwali no kuba kuntanshi, ico  cili efyo abantu bailwike ukubila kwakwa Kristu kwa ''ilyashi lya buseko (ekutiila ukubilisha kwa kutangilila) ilya bufumu bwakwa Lesa'' (Luka 8:1). Wene alipaalwa uyo ukalya (kuntanshi) umukate mu bufumu  bwakwa Lesa'', kwali e kulandapo kwabo (Luka 14:15).  - Luka 22:29,30 akonkanyapo icikomo ici: ''Ine napeela  kuli imwe ubufumu, ukuti imwe kuti mwalya no kunwa pe tebulo lyandi mu bufumu bwandi''.

 - Yesu alondolwele ifilangililo ifikasobela ukwisa  kwakwe kwa cibili, no kusondwelela pa kulandapo,  ''Ilyo imwe mwamona ifintu ifi fyaisa mu kupita, imwe  mwishibe ukuti ubufumu bwakwa Lesa buli mupepi'' (Luka 21:31). Ici cili ca buwelewele nga ubufumu nomba epo  buli intanshi ya kwisa kwa cibili.

 - ''Ifwe tufwile ukwingila mu bufumu bwakwa Lesa ukupitila mu bucushi ubwingi'' (Imilimo 14:22). Tali cakupapa pa kumona ukuti uwatetekela onse apepele mu cishinka pa bufumu ukwisa (Mateo 6:10).

 - Lesa ''aita imwe ukwisa mu bufumu bwakwe'' (1 Abena Tesalonika 2:12); mu kwasuka, ifwe tufwile ukufwaya umwinshi wa ku bufumu bulya ukupitila mu mweo wa  bumupashi nomba (Mateo 6:33).

THE KINGDOM OF GOD IS WITHIN YOU?

UBUFUMU BWAKWA LESA BULI MUKATI KENU?

Nangu fye kuli ukukonkomesha kwa kula ifi, 'abena Kristu' bankosamitima abengi basala ukushintilisha icitetekelo cabo ukuti ubufumu nomba epo buli mu mitima ya batetekela, pa mashiwi yamo fye: ''Ubufumu bwakwa Lesa buli mukati kenu'' (Luka 17:21). Ici capilibulwa mu kulungika ''ubufumu bwakwa Lesa buli pakati kenu'' (mona amashiwi ya kwafwilisha muli A.V.). Amashiwi yalanga ukuti Yesu asosele ku baFarise (vesi 20); eico ishiwi lya ''imwe'' lisonta kuli bene. Bene mu cishinka tabaali Abena Kristu abatetekela - ubufumu bwakwa Lesa tabwapampamikwe mu mitima yabo.
AbaYuda balelangisha pa cintubwingi ukupimpa kwabo mu kufwaya Mesiya. Mu mashiwi aya, ''ubufumu bwakwa Lesa '' bwamoneka ukuba lishina lyakwa Mesiya, pakumona wene ali no kuba e mfumu ya bufumu ubu. Eco ilyo Yesu aingile mu Yerusalemu, abantu balebilikisha, ''Wene alipaalwa (Mesiya) uyo uleishila mwi shina lyakwa Shikulu: bube ubwapaalwa ubufumu bwakwa shifwe Dabidi, ubo ubuleishila mwi shina lyakwa Shikulu'' (Marko 11:9,10). Ici calinganya Mesiya no ''bufumu''. Eco Yohane kabatisha abilile ukuti ''ubufumu bwa mu mulu buli mupepi. Pantu wene uyu (Yesu) e uyo (uwasesemwe)'' (Mateo 3:2,3). Mu mashiwi yesu muli Luka 17:20-24, Yesu alyaswike ilipusho lyabo pamulandu wa ''nshita ubufumu bwakwa Lesa bulingile ukwisa'', pa kusosa pamulandu wa kwisa kwa ''mwana wa muntu''.

Icishinka cakwa Yesu cali cakuti abaYuda balelangisha nganshi palwa kuba abaibukila ukwisa kwakwa Mesiya, ukwenekela wene ukusokololwa mu maka mu kupulikisha, icakuti bene bafililwe ukwiluka ukuti Mesiya - ''ubufumu bwakwa Lesa'' - ali kale pakati kabo mu muntu uwafuuka Yesu. Eco wene asokele bene: ''Ubufumu bwakwa Lesa (Mesiya) tabuleisa no kulangisha kwa kunse...moneni, ubufumu bwakwa Lesa buli pakati kenu'' (Luka 17:20,21).

5.3 The Kingdom Of God In The Past

5.3 Ubufumu Bwakwa Lesa Mu Nshita Sha Kale

Ubufumu bwakwa Lesa e cilambu ca kuntanshi ica batetekela. Mu musango uyu, bwene buli e cakusansamusha cabo ku kwikala umweo wa kuipeela ku kupashanya icilangililo cakwa Kristu - icintu cimo icikalundamo ukucula no bulanda ifya nshita inono. Eico cene cili no kwenekelwa ukuti inshiku shabo shonse bene bakasendwa no kufwaya ukwalundapo lyonse ukwakwishiba no kwiluka ifipeshamano fya nshita ya kuntanshi ilya. Cene cikaba e kufikilisha kwa kutulukusha kwabo konse ukwa bumupashi, no kubilisha ukwapwililika ukwakwa Lesa untu bene baisa mu kutemwa nga Shibo.

Amalembo yaisula ne fishinka fya ifyo Ubufumu bukaba, kabili iwe ukasanga cene mulimo wa nshita ya mweo obe onse ukusanga fye ifinono fya muli fyene. Inshila imo umo ifwe twingeshila mu kwiluka fimo ifya fipoope fya ntanshi ifya Bufumu ubu ubwa kuntanshi ili kwishiba ukuti Ubufumu bwakwa Lesa epo bwali mu nshita sha kale mu musango wa luko lwakwa Israele. Ubufumu ubu buli no kupampamikwa libili pa kubwela kwakwa Kristu. Icikulu ca Baibele cipeela ifwe ilyashi ilikumine ku luko lwakwa Israele, pa mulandu wakuti ifwe twiluke, mu kutanunuka, umusango Ubufumu bwakwa Lesa ubwa kuntanshi bukapangilwamo. 

Lesa ilingi alondololwa nga ''imfumu yakwa Israele'' (Esaya 44:6 pashanya Esaya 41:27; 43:15; Amalumbo 48:2; 89:18; 149:2); cene cakonka ukuti abantu bakwa Israele baali e bufumu Bwakwe. Bene batendeke ukuba Ubufumu bwakwa Lesa ukupitila mu kwingila mu cipingo na Wene pa Lupili lwa Sinai, inshita inono panuma bene nabafyuka ukufuma mu Egupti ukupula muli Bemba wa Kashika. Mu kwasuka ku kutemwa kwabo kwa kusunga icipingo ici, bene baali no ''kuba kuli (Lesa) ubufumu...kabili uluko lwa mushilo'' (Ukufuma 19:5,6). Eco ''Ilyo Israele aile ukufuma mu Egupti...Israele (ali) buteko Bwakwe'' nangu ubufumu (Amalumbo 114:1,2). Panuma ya kwingila mu kumfwana uku, Israele aendele ukupula mu matololo ya Sinai no kwikala mu calo ca cilayo ica Kanani. Pakuti Lesa ali e Mfumu yabo, bene baletekwa na ''Abapingushi'' (pamo nga Gideoni na Samusoni) ukucila imfumu. Abapingushi aba tabaali imfumu, lelo ni bakateeka abaletungululwa no Mupashi abaleteeka mu fiputulwa fimo fya calo ukucila ukuteeka pa calo conse. Bene ilingi baleimikwa na Lesa pa milimo iyashininkishiwa, pamo nga ukutungulula Israele ku kulapila no kupokolola bene ukufuma ku balwani babo. Ilyo abena Israele baipwishe umupingushi Gideoni ukuba imfumu yabo, wene ayaswike, ''Ine nshateeke pali imwe...Yehoba aleteeka pali imwe'' (Abapingushi 8:23).

Umupingushi wa kupelekesha ali ni Samwele. Mu nshita yakwe abena Israele bafwaile imfumu ya buntunse pa kuba nge nko ishashingulwike bene (1 Samwele 8:5,6). Ukufuma fye mu nshita sha kale, abantu bakwa Lesa aba cine balatuunkwa ukuceefya ukupalama kwa kwampana kwabo na Lesa, no kulufya uku pa kumoneka kwa kwishibana ne sonde ilyashinguluka bene. Amatuunko aya yalifula nganshi mwi sonde lyesu ililipo. Lesa alilandile mu bulanda kuli Samwele: Bene bakaana ine, ukuti ine nshilingile ukuteeka pali bene'' (1 Samwele 8:7). Lelo, Lesa apeele imfumu kuli bene, ukutendeka na Sauli umubifi. Panuma yakwe kwaishile Dabidi umulungami, no mulongo onse uwa mfumu wafyelwe ukufuma muli wene. Imfumu sha mano ayafulako aya bumupashi shailwike ukuti Israele ukufika na ilya nshita ali bufumu bwakwa Lesa, nangu fye bene bakeene ubufumu Bwakwe. Eico bene baishiibe ukuti bene baleteeka Israele pa cifulo cakwa Lesa ukucila mu nsambu shabo abene.

Ukwiluka ukufunda uku kupeela amaka kuli ifwe aya kumona ica mano cakulondolola kwakwa Solomoni, umwana wakwa Dabidi, ukuteeka pa ''cipuna ca bufumu (cakwa Lesa), ukuba imfumu kuli Yehoba Lesa obe'' (2 Imilandu 9:8; 1 Imilandu 28:5; 29:23). Ukuteeka kwakwa Solomoni ukwa mutende ukalamba no buyantanshi kwasontele kuntanshi ku (nangu kwali 'cipasho' ca) Bufumu bwakwa Lesa ubwa kuntanshi. Ici cili e mulandu cene cilekonkomeshiwa ukuti wene ali imfumu pali Israele pa cifulo cakwa Lesa, ngefyo Yesu pamo akeekala pa cipuna ca bufumu cakwa Lesa nge Mfumu yakwa Israele kuli Lesa (Mateo 27:37,42; Yohane 1:49; 12:13).

Imfumu ishingi ishalungama ishalembwa mu Cipingo ca Kale shailemeene ukuteeka ukwali icipasho ca Bufumu bwakwa Kristu ubwa kuntanshi. Eco ngafintu Solomoni akuulile itempele lyakwa Lesa mu Yerusalemu, ifyo fine, pamo, Kristu akakuula mu Bufumu bwa kuntanshi (mona Esekiele 40-48). Ngafintu Hesekia na Solomoni bapokelele ifyabupe no mutuulo ukufuma ku nko ishashingulukako (1 Ishamfumu 10:1-4; 2 Ishamfumu 20:12), no kumona icalo cakwa Israele ukupaalwa no mufundo wa cipeshamano no buyantanshi (1 Ishamfumu 10:5-15; Esaya 37:30), ifyo fine mu Bufumu bwa calo conse ubwakwa Kristu ifintu fimo fine fikamonwa mu musango ukalamba uwacilamo.

MARRIAGE

ICUPO

Nangu Solomoni akwete intendekelo isuma, ilyo acili fye umulumendo wene acitile ifilubo ukupitila mu kwampana kwakwe kwa cupo uko mu kuya kwa nshiku kwaceefeshe amaka yakwe ya bumupashi lintu akotele. ''Imfumu Solomoni yatemenwe abanakashi abeni abengi...abanakashi ba bena Moabu, abena Amoni, abena Edomu...aba nko isho Yehoba alandile ku bana bakwa Israele, Imwe mwikaya muli bene, nangu bene ukwisa muli imwe: pantu icine cine bene bakapilibula imitima yenu ukukonka balesa babo: Solomoni alambatile kuli aba mu kutemwa...na bakashi bakwe bapilibwile umutima wakwe. Pantu cene caishile mu kupita icakuti, ilyo Solomoni ali mukote, abakashi bakwe bapilibwile umutima wakwe ukukonka balesa bambi: no mutima wakwe tawali uwapwililila kuli Yehoba...na Solomoni acitile ububi mu cinso cakwa Yehoba, no kukaana ukukonka Yehoba ukupwililika...na Yehoba alifulilwe pali Solomoni...Eico Yehoba alandile ...Ine icine cine nkalepula ubufumu ukufuma kuli iwe'' (1 Ishamfumu 11:1-11).

Ukushelemuka kwakwa Solomoni mu kuluba kwali ni nshila iitali mu mweo wakwe. Ukwampana kwakwe na banakashi abashali na kwishiba kwakwe kumo kwine ukwakwa Lesa wakwa Israele kwatungulwile wene ku kukwata ukulanguluka pali balesa babo ba bufi. Ukutemwa kwakwe pa bakashi bakwe kwapilibwile ukuti wene nomba talemona balesa aba nge fyakulufyanya fyakwa Lesa wa cine ifya bumupashi kuntu fyene fyali. Lintu inshita yapitile, umutima wakwe nomba tawali mu kupepa Lesa wakwa Israele. ''Umutima wakwe tawali uwapwililila'', ekutiila kampingu wakwe nomba amusopele ku kupepa balesa ba bufi. Ukubulwa kwakwe ukwa kubomba no mutima onse kuli Lesa wa cine kwali ''bubi mu cinso cakwa Yehoba'', ukwamonekele muli Lesa ukulepula ukwampana kwakwe na Solomoni. Israele bamwebele inshita ne nshita ukukaana upa abanakashi be sonde ilyashingulukako (Ukufuma 34:12-16; Yoshua 23:12,13; Amalango 7:3). 

Pa lubatisho muli Kristu ifwe tusanguka Israele wa bumupashi. Nga ifwe tuli abashimbe, ifwe tulingile ukuupa fye mukati ka Israele wa bumupashi, ''muli Shikulu'' (1 Abena Korinti 7:39) - ekutiila bambi abatetekela ababatishiwa ''muli Kristu''. Ifwe nga tuli abaupa kale pa nshita ya kubatishiwa kwesu, ifwe tatulingile ukulekana na bakashi besu; ukwampana kwesu kwa cupo kuli ukwashishiwa pa mulandu wa citetekelo cesu (1 Abena Korinti 7:12-14). Ukusala mu kwishiba ukuupa abo abashaishiba Lesa wa cine, mu nshita ntali, kukatungulula ku kuluba kwesu. Solomoni mu cishinka afililwe ukwishiba amaka ya kusoka kwakwa Lesa pamulandu wa bakashi ba musango uyu: ''Icine cine bene bakapilibula umutima obe'' (1 Ishamfumu 11:2; Ukufuma 34:16). Kano fye umusango wa cipeshamano wa kuiteeka no bukulu bwa kulapila e fingalenga ifwe ukufumako kwi funde ili.

Ifwe natulanga kale ifyo ubwina Kristu bwa bankosamitima tabwaishiba icishinte ca buYuda ice subilo lya Bwina Kristu; bene tabaishiba Lesa wa cine wakwa Israele. Ukuupana na bantu ba musango uyu ilingi kutungulula ku kuluba ukufuma ku fishinka fya masambilisho ya bukata ifyo ifili e cishinte ce pusukilo lyesu. Pamulandu uyu Isaki na Yakobo baile intamfu ya cipeshamano ku kuupa abanakashi abakwete bwino bwino icitetekelo ca cine, Isaki ukulolela ukufika lintu wene ali ne myaka 40 pa kusanga fye umwanakashi uwalinga (Ukutendeka 24:3,4; 28:1). Ubulanda bwakwa Esra na Nehemia pa kuumfwa ukuti bamo aba mu baYuda balyupile abashili baYuda bwalanga mu kulundapo ubukulu bwa mulandu uyu (Esra 9:12; Nehemia 10:29,30).

Ifwe twaimya uyu mulandu pa nshita iyi pa kupekanya amatontonkanyo bwino bwino; icupo cilelondololwa mu mashiwi ayengi mwi Sambililo 11.4.

THE JUDGMENT OF GOD

UBUPINGULO BWAKWA LESA

Pa mulandu wa kuluba kwakwa Solomoni, ubufumu bwakwa Israele bwalyakanike pabili; umwana wakwa Solomoni, Rehoboamu, ateekele pa mitundu yakwa Yuda, Benjamini na hafu wa mutundu wakwa Manase, ilyo Yeroboamu ateekele pa mitundu imbi ikumi. Ubu bufumu bwa mitundu ikumi bwaleitwa Israele, nangu Efraimu, ilyo imitundu ibili yaleitwa Yuda. Abantu ba mitundu yonse iyi, mu ciputulwa icikulu, bakonkele icilangililo cakwa Solomoni icibi - bene batungile ukutetekela muli Lesa wa cine, ilyo pa nshita imo ine ukulapepa ifilubi fya nko ishashingulukako. Inshita ne nshita Lesa alepaapaata kuli bene, ukupitila muli bakasesema, ukulapila, lelo nakalya. Pamulandu wa ici, Wene alikandile bene mu kutamfya bene ukufuma mu bufumu bwakwa Israele ukuya mu fyalo fya balwani babo. Ici cali mu kupitila mu bena Asiria na bena Babiloni ukucandilila Israele no kusenda bene bunkole: ''Imyaka iingi imwe (Lesa) mwashipikishe na bene, no kushinina bene ku mupashi wenu (icebo) muli bakasesema benu: nomba tekuti bene bapeele ukutwi: eico imwe mwapeele bene mu minwe ya bantu ba fyalo (fyashingulukako)'' (Nehemia 9:30). 

Ubufumu bwa mitundu ikumi ubwakwa Israele tabwakwete imfumu ishisuma nakalya. Yeroboamu, Ahabu, Yehoahasi na bambi bonse balembwa mwi buku lya Ishamfumu nga bakapepa ba filubi. Imfumu yabo yakupelekesha yali ni Hoshea, uyo mu nshita yakwe Israele alicimfiwe kuli Asiria, ne mitundu ikumi yalisendelwe muli bunkole (2 Ishamfumu 17). Ukufuma kuli ici bene tabatalile ababwela.

Ubufumu bwa mitundu ibili ubwakwa Yuda bwalikwete imfumu ishisuma shimo (pamo nga Hesekia na Yosia), nangu ishingi shali ishabipa. Pamulandu wa bantu ukubwekeshapo imembu, Lesa awishishe Yuda ngo bufumu Bwakwe mu kuteeka kwa mfumu yabo ya kupelekesha, Sedekia. Ici cacitilwe pa kucandililwa kwabo ku bena Babiloni, abasendele bene bunkole ku Babiloni (2 ishamfumu 25). Bene baikeele mu Babiloni pa myaka 70, panuma bamo babwelele ku Israele pesamba lya butungulushi bwakwa Esra na Nehemia. Bene tabaakwete imfumu yabo abene libili nakalya, baleteekwa na bena Babiloni, abaGreek na bena Roma. Yesu afyelwe mu nshita ya kuteeka kwa bena Roma. Pamulandu wakwa Israele ukukaana Yesu, abena Roma bacandilile bene mu mwaka wa A.D. 70 no kusalanganya bene mwi sonde monse. Mu myaka fye 100 iyapita elyo bene batendeka ukubwela, ici cilesobela ukubwela kwakwa Kristu (mona Appendix 3).

Esekiele 21:25-27 aseseme ukupwa uku ukwa bufumu bwakwa Lesa ngefyo kwamoneka mu luko lwakwa Israele: ''Iwe, uwasuulwa, umwana wa mfumu umubifi wakwa Israele (ekutiila Sedekia), ubushiku bobe bwaisa...Efyo Yehoba alanda; Fumya icitambala, no kufuula icilongwe (ekutiila Sedekia ali no kuleka ukuba imfumu): ubu tabwakabe cimo cine...Ine nkawisha, ukuwisha, ukuwisha bwene: kabili bwene tabwakabepo libili, ukufika ilyo wene akeesa uyo insambu shabuko shakwe; na ine nkapeela bwene kuli wene''. Amashiwi na mashiwi muli bakasesema yalila ubulanda bwa kupwa kwa bufumu bwakwa Lesa (Hosea 10:3; Ulwimbo lwa bulanda 5:16; Yeremia 14:21; Daniele 8:12-14).

'Ukuwisha' imiku itatu ukwakwa Esekiele 21:25-27 kusonta ku kucandilila kutatu ukwacitilwe na Nebukadnesa, imfumu ya Babiloni. Umusambi u ulolekesha kuti amona mu mavesi aya icilangililo cimbi ca ifyo ubufumu bwakwa Lesa ne mfumu yabuko fingacitwa nge fyalingana; Ukuwishiwa kwakwa Sedekia kwali e uko ukwa bufumu bwakwa Lesa (mona Iciputulwa 5.2). Eco ubufumu bwakwa Lesa ngefyo bwali mu luko lwakwa Israele bwalipwile: ''Ine...nkalenga ubufumu bwa ng'anda yakwa Israele ukuleka'' (Hosea 1:4). Amashiwi yakuti ''Bwene tabwakabepo libili, ukufika ilyo...'' yalelanda ukuti ubufumu bukabuushiwa ilyo ''wene akeesa uyo insambu shabuko shakwe; na (Lesa) akapeela bwene kuli wene''. Lesa ''akapeela (Yesu) icipuna ca bufumu cakwa Dabidi wishi...na ku bufumu bwakwe takwakabe impela'' (Luka 1:32,33) - pa kubwela kwakwa Kristu. Eico, iyi, e nshita lintu icilayo ca kubweshiwa kwa bufumu cikafikilishiwa.

RESTORATION OF ISRAEL 

UKUBWESHIWA KWAKWA ISRAELE

Kuli icishinka ca cipeshamano monse muli bakasesema ba mu Cipingo ca Kale ica kubweshiwa kwa Bufumu bwakwa Lesa pa kubwela kwakwa Mesiya. Abasambi bakwa Kristu balitetekele muli ici: ''Eico ilyo bene baishile capamo, bene baipwishe wene, ukulanda, Shikulu, bushe ni pa nshita iyi mwalabwesesha libili Ubufumu kuli Israele?'' ekutiila 'Bushe Esekiele 21:27 alafikilishiwa nomba?' Yesu ayaswike pa kulanda ukuti inshita iyalingana bwino bwino iya kwisa kwakwe kwa cibili bene tabakeeshibe nakalya, nangu bamalaika ilyo line panuma bashininkishe kuli bene ukuti wene, icine cine, akabwela pa nshita imo (Imilimo 1:6-11).

Eico ukubweshiwa kwa bufumu bwakwa Lesa/Israele kukaba pa kwisa kwa cibili. Eco Petro abilile ukuti Lesa akatuma ''Yesu Kristu...uyo umulu ufwile ukupokelela (ekutiila wene afwile ukwikala kulya) ukufika pa nshita sha kubweshiwa kwa fintu fyonse, ifyo Lesa asosa pa kanwa ka bakasesema ba mushilo bonse'' (Imilimo 3:20,21). Ukwisa kwa cibili kukaleeta ukupampamikwa libili kwa bufumu bwakwa Lesa ngo kubweshiwa kwa bufumu bwakwa Israele ubwa kale.

Ukubweshiwa kwa bufumu bwakwa Lesa kuli e cishinka icine cine ca ''bakasesema ba mushilo (bakwa Lesa) bonse'':-

 - ''Mu luse icipuna ca bufumu cikapampamikwa: na wene (Yesu) akeekala pali cene mu cine mu cakwikalamo cakwa  Dabidi (pa kwisa kwa cibili - Luka 1:32,33), ukupingula...no kwangufyanya ubulungami'' (Esaya 16:5).

 - ''Mu bushiku bulya ine nkeemya icakwikalamo cakwa  Dabidi (ekutiila ''icipuna ca bufumu'' cakwa Luka 1:32, 33) ico icawa, no kwisala ifipunda fyaciko; na ine  nkeemya ifyapomonwa fyakwe; na ine nkakuula cene nga mu nshiku sha kale'' (Amose 9:11). Amashiwi ya kupelekesha ni nsoselo bwino bwino ya kubweshiwa.

 - ''Abana babo (bakwa Israele) kabili bakaba nga mu  nshita sha ntanshi, no lukuta lwabo lukapampamikwa ku ntanshi yandi'' (Yeremia 30:20).

 - ''Yehoba akasala Yerusalemu libili'' (Sekaria 2:12), ukucita wene umusumba ukalamba wa Bufumu Bwakwe bwe  sonde lyonse (pashanya Amalumbo 48:2; Esaya 2:2-4).

 - ''Ine nkalenga bunkole bwakwa Yuda na bunkole bwakwa Israele ukubwela, no kukuula bene, nga pa  kutendeka...libili kukaba ukumfwikwa mu cifulo  ici...ishiwi lya buseko...Pantu ine nkalenga bunkole  bwa calo ukubwela, nga pa kutendeka...libili mu cifulo ici (Yerusalemu)...mukaba ubwikalo bwa bacemi...imikuni (ikapita) libili'' (Yeremia 33:7-13).

Ukubwela kwakwa Kristu ku kupampamika Ubufumu ubu icine cine e ''isubilo lyakwa Israele'', ilyo ifwe tufwile ukukumako mu lubatisho.

5.4 The Kingdom Of God In The Future

5.4 Ubufumu Bwakwa Lesa Kuntanshi

Ifiputulwa 1 na 3 ifye Sambililo ili nafileta ilyashi ilingi ilyalinga pamulandu wa musango Ubufumu ubu bukaba. Ifwe natumona ukuti Abrahamu alilailwe ukuti ukupitila mu Lubuto lwakwe abantu ukufuma mu fiputulwa fye sonde lyonse bakapaalwa; Abena Roma 4:13 atanununa ici ukupilibula ukuti icalo conse cikekalwamo na bantu abo abali 'mu' Lubuto lwakwa Abrahamu, ekutiila Kristu. Ubusesemo bwa cimpashanya ubwakwa Daniele 2 bulondolola ifyo Kristu akeesa nge libwe linono, na panuma ubufumu bukatanunuka panono panono ukukumana isonde lyonse (pashanya Amalumbo 72:8). Ici capilibula ukuti Ubufumu bwakwa Lesa tabwakekale fye mu Yerusalemu nangu mu calo cakwa Israele, ngefyo bamo bashimika, nangu icine cine incende ishi shikaba e fifulo fya pakati.

Abo abakonka Kristu mu mweo uyu bakaba ''imfumu na bashimapepo; na ifwe tukateeka pa calo'' (Ukusokolola 5:10). Ifwe tukateeka pa mabumba ayalekanalekana ubukulu ne mpendwa; umo akateeka pa misumba ikumi, na umbi pa misumba isano (Luka 19:17). Kristu akaakana na ifwe ukuteeka kwakwe pa calo (Ukusokolola 2:27; 2 Timote 2:12). ''Imfumu (Yesu) akateeka mu bulungami, na bana ba mfumu (abatetekela) bakateeka mu bupingulo'' (Esaya 32:1; Amalumbo 45:16).

Kristu ali no kuteeka umuyayaya pa cipuna cakwa Dabidi ica bufumu ubukapampamikwa libili (Luka 1:32,33), ekutiila wene akakwata incende yakwa Dabidi ne cifulo ca kuteeka, ico cali mu Yerusalemu. Pakuti Kristu akateeka ukufuma mu Yerusalemu, uyu e ukaba musumba ukalamba wa Bufumu bwa kuntanshi. Mwene ni mu ncende iyi emo itempele likakuulwa (Esekiele 40-48). Ilyo abantu bakalalumbanya Lesa mu fifulo ifyalekanalekana isonde lyonse (Malaki 1:11), itempele ili likaba e pakati ka kupepa kwe sonde. Inko ''shikaya ukufuma ku mwaka no mwaka ku kupepa Imfumu, Yehoba wa milalo, kabili ku kusunga umutebeto wa nsakwe'' ukushinguluka itempele mu Yerusalemu (Sekaria 14:16).

Ulwendo ulu ulwa kuya ku Yerusalemu cila mwaka lwalisesemwa kabili muli Esaya 2:2,3: ''Mu nshiku sha kupelekesha, ulupili (ubufumu - Daniele 2:35,44) lwa ng'anda yakwa Yehoba (itempele) lukapampamikwa pa mulu wa mpili (ekutiila Ubufumu bwakwa Lesa ne tempele fikasansabikwa pamulu wa bufumu bwa bantu)...ne nko shonse shikapongolokela kuli lwene. Na bantu abengi bakaya no kulanda, Iseni imwe, no kuleka ifwe tuye ku lupili lwakwa Yehoba, ku ng'anda yakwa Lesa wakwa Yakobo; na wene akasambilisha ifwe palwa nshila shakwe...pantu mu Sioni mukafuma amafunde, ne cebo cakwa Yehoba ukufuma mu Yerusalemu''. Ici camoneka ukuba icikope ca nshiku shantanshi sha Bufumu, ilyo abantu bakasalanganya ukwishiba kwa kuteeka kwakwa Kristu kuli bambi, na bene bakaya ku ''lupili'' lwa Bufumu bwakwa Lesa, ubukalasalangana panono panono isonde lyonse. Ifwe pano twakwata icikope ca kupimpa kwine kwine mu kupepa kwa cintubwingi.

Cimo pa masanso yakalamba ya buntunse aya nshiku shesu cakuti abantu abengi 'bapepa' Lesa pamulandu wa miteekele, imiikalile, intambi nangu inkuntumutima, ukucila pa kushintilila kwa kwiluka kwa cine pali Wene nga Shibo kabili Kalenga. Mu Bufumu mukaba ukupimpa kwe sonde lyonse ukwa kusambilila inshila shakwa Lesa; abantu bakakoseleshiwa sana no kukabila uku icakuti bene bakeenda ukufuma monse mu mpela sha calo ukuya ku Yerusalemu ku kunonka ukulundapo ukwishiba Lesa. 

Mu cifulo ca cimfulumfulu no kucishanya ifyacitilwe no muntu mu misango ya mafunde no butungulushi bwa bupingushi, kukaba umusango umo uwa mafunde konse konse - ''amafunde, ne cebo cakwa Yehoba '', ifyo ifikasoswa na Kristu ukufuma mu Yerusalemu. ''Inko shonse shikapongolokela'' ku nshita sha kusambilila ishi, ukulosha mukuti ukukabila uku ukwakusanga ukwishiba kwa cine kwakwa Lesa kukaceefya ukushenkana kwa cifyalilwa pakati ka nko, ngafintu cene cicitika pakati ka bantu abaipeela abene ku kunonka ukwishiba kwa musango uyu mu mweo uyu.

Ukulondolola uku ukwa nko shonse ukupongolokela ku Yerusalemu kuli ukwapalana ne cikope icilangilwe muli Esaya 60:5, uko abaYuda ''bakapongolokela capamo'' ukwendela pamo na Benafyalo (abashili baYuda) ku kupepa Lesa mu Yerusalemu. Ici casuntikana bwino bwino no busesemo bwakwa Sekaria 8:20-23 ubwa Bufumu:-

 ''Kukeesa abantu, na abekashi ba misumba iyingi; na abekashi ba musumba umo bakaya kuli umbi, ukulanda, Lekeni tutwalilile ukuya (ukulondolola kwa A.V. - 

 pashanya Sekaria 14:16 'umwaka no mwaka') ku kupepa  kuntanshi yakwa Yehoba, no kufwaya Yehoba wa milalo:  

na ine ndeya. Ee, abantu abengi ne nko ishakosa  bakeesa ku kufwaya Yehoba wa milalo mu  Yerusalemu...abantu ikumi bakekata ukufuma mu ndimi  shonse sha nko, no kwikata ku cakufwala ca wene uyo  uli umuYuda, ukulanda, Ifwe tukaya na imwe: pantu ifwe natuumfwa ukuti Lesa ali na imwe''. 

Ici calenga icikope ca bantu ba bwina Yuda ukucitwa ''umutwe, kabili te mucila'' wa nko, pamulandu wa kulapila no kunakila kwabo (Amalango 28:13); ukupekanya kwakwa Lesa ukwe pusukilo ilyashintilila pa baYuda elyo kukeshibikwa ku muntu onse. Ubutuutu bwa ici pakati ka bwina Kristu bwa nomba elyo bukapwa apo pene. Elyo abantu bakalanshanya ifintu ifi mu kucankwa, pakuti bene bengalanda ku baYuda, ''ifwe natuumfwa ukuti Lesa ali na imwe''. Elyo ukulanshanya kukashunguluka pa fintu fya bumupashi, ukucila ifyakwelenganya ifya bufi ifyaisula mu kutontonkanya kwe sonde ukulipo.

Pa kumona ukuipeela uku ukukalamba kuli bulesa, cene te cakupapa ukuti Kristu ''akapingula pakati ka nko...bene bakafula impanga shabo ukuba ifyakuliminako, na mafumo yabo ukuba ifyakutungwilako imiti: uluko talwakeemye ulupanga pa luko, nangu bene ukusambilila ubulwi nakabili'' (Esaya 2:4). Ubuteko bonse bwakwa Kristu no bupingushi bonse bwa kulamununa kwakwe mu fikansa fikamonekela mu nko ukupilibula mu kuitemenwa ifyanso fyabo ukuba ifibombelo fya bulimi, no kuleka ukusambilila konse ukwa bulwi. ''Mu nshiku shakwe abalungami bakabalula'' (Amalumbo 72:7) - ifya bumupashi elyo fikasansabikwa, no mucinshi ukapeelwa kuli abo abalangisha imisango yakwa Lesa iya kutemwa, uluse, ubupingushi na fimbi po. Pusanyako ici ku kusansabala kwa nomba ukwa baituumika, abayumfwa, na baitemwa. 

Ukuitemenwa kwa kufula ''impanga ukuba ifyakuliminako'' kukaba ciputulwa ca kupilibuka kukalamba nganshi kwa bulimi uko ukukeesa pa calo. Pamulandu wa lubembu lwakwa Adamu, umushili walitiipilwe pamulandu wakwe (Ukutendeka 3:17-19), icalenga ukuti ukubomba sana pali nomba kulafwaikwa pa kukwata ifyakulya ukufuma muli wene. Mu Bufumu ''mukaba ing'ano ishalinga mu mushili pamulu wa mpili (ishali ishabula umufundo kale); ifisabo fyauko fikasunkana nga (ifisabo fya) Lebanoni'' (Amalumbo 72:16). ''Umuntu uleelima akatangilila uuleseepa, no ulekama imyangashi wene uulebyaala ulubuto; ne mpili shikaponya umwangashi uwalowa'' (Amose 9:13), umusango uyu e fikaba ukuwamishiwa kwa mufundo wa calo, no kuceefya kwa citiipu pa mushili icasoselwe mu Edeni. 

Umulimo wa bulimi uwa musango uyu ukakwata abantu abengi. Amasesemo ya Bufumu yapeela ukwelenganya ukuti abantu bakabwelela ku musango wa mikalile ya bulimi, iya kuikalila:- 

 ''Bene bakeekala cila muntu pesamba lya mwangashi wakwe  na pesamba lya muti wa mukunyu wakwe; kabili nangu umo takalenge bene umwenso'' (Mika 4:4).

Ukuikalila uku kukacimfya ukucusha ukwaikala mu musango onse wa kwingisha abancito ya lupiya. Elyo ukwikala umweo onse mu kubomba ku kucita bambi abakankaala kukaba cintu ca kale.

 ''Bene bakakuula amayanda, no kwikala muli yene (abene beka); kabili bene bakalima amabala ya myangashi no kulya ifisabo fyaiko. Bene tabakakuule na umbi aikalamo; bene tabakalime na umbi alya...abasalwa bandi bakailemena umulimo wa minwe yabo pa nshita itali. Bene tabakabombele ibusha...'' (Esaya 65:21-23). 

Esaya 35:1-7 akwata ubusesemo ubwacilamo ubwa ifyo umushili uwabulo mufundo ukapilibulwa, ukumonekela mu musango wa buseko ne nsansa mupepi ukufuma mu mushili, pamulandu wa nshila ya mweo iyanaka kabili iya bumupashi iya abo abakabomba pali wene: ''Amatololo...yakasansamuka...iciswebebe cikasekelela, no kubalula nge luba. Cene...cikasekelela no buseko no kwimba...pantu mu matololo mukalepuka amenshi, ne milonga mu ciswebebe. No mushili uwauma ukasanguka icishiba''. Nangu fye ubunkalwe pakati ka nama bukafumishiwapo: ''umumbulu no mwana wa mpanga fikaliila capamo'', na baice bakaba na maka ya kwangala 

ne nsoka (Esaya 65:25; 11:6-8). 

Mu nshila imo ine ngefyo icitiipu icabiikilwe pa fibumbwa fya cifyalilwa cikaceefiwa apakalamba, efyo ico icabiikilwe pa muntunse cikaceefiwa pamo. Eco Ukusokolola 20:2,3 kwasosa mu nsoselo ya filangililo palwakwa kasebanya (ulubembu ne milimo ya luko) ''ukukakwa'', nangu ukuleshiwa, mu nshita ya Millennium. Ukwikala no mweo kukalundako, icakuti umuntu umo nga afwa ne myaka 100, wene akalapendwa ngo mwaice fye (Esaya 65:20). Abanakashi bakamona ubulanda bunono pa kufyala abana (Esaya 65:23). ''Elyo amenso ya mpofu yakeesulwa, na matwi yakwa nkomamatwi yakakomonwa. Elyo umuntu uwalemana akaciluka nge nsebula, no lulimi lwakwa cibuulu lukemba'' (Esaya 35:5,6). Ici cikaba pamulandu wa fyabupe fyacisungusho ifya Mupashi ukukwatwa libili (pashanya Aba Hebere 6:5).

Cene tekuti cikonkomeshiwe na maka ukuti Ubufumu bwakwa Lesa tabulingile ukumonwa ngo kutuusha kwa pa cishi ca pakabile bwino, kuntu abalungami bakailemena mu nshila iyapalana kuli iyo abantu bailemenamo ukonta akasuba mukati ka bukata bwa fyapangwa na Lesa. Ubukulu bwa mulimo wa Bufumu bwakwa Lesa buli bwa kupeela ubukata kuli Lesa, ukufika ilyo icalo cikeesula no bukata kuli Wene ''ngafintu amenshi yafimba pali bemba'' (Habakuki 2:14). Uku e kupekanya kwakwa Lesa ukwakulisha: ''Icine cine ngafintu ine naikala no mweo, icalo conse cikeesula no bukata bwakwa Yehoba'' (Impendwa 14:21). Ubukata kuli Lesa bulepilibula ukuti abekashi ba mu calo bakeshiba, ukutasha no kwambula imibeele Yakwe iyabulungami; pakuti isonde likaba mu musango uyu, Lesa akasuminisha icalo ca mushili ukulangisha ici, pamo. Eco ''abafuuka bakapyana icalo (mu Bufumu), no kuisansamusha abene mu bwingi bwa mutende (wa bumupashi)'' (Amalumbo 37:11), ukucila ukuilemena umweo uwayanguka. Abo ''abaleumfwa insala ne cilaka ca bulungami...bakeekuta'' na bwene mu Bufumu (Mateo 5:6).

Itontonkanyo fye lya kukwata umweo wa pee mu Bufumu ilingi libomfiwa nge 'cilyo' ca kusembeleka abantu ukutemwa ubwina Kristu. Lelo, ukukwata kwesu ukwa wene mu nshita ilya, mupepi kukaba ukushalingana no mulandu utuntulu untu ifwe tukabeela mu Bufumu - uyo uli wa kupeela ubukata kuli Lesa. Mu nshita yonse intu ingashala kuli ifwe panuma ya lubatisho lwesu, ukwishiba kwesu ukwa ici kulingile ukutwalilila ukukula.

Kuli kalemba wa ili ibuku, imyaka fye ikumi iyakwikala mu buseko bwa kupwililila kutunulu na kampingu musuma na Lesa kuti kwalingana no bwafya bonse ubwa mweo uyu. Icakuti umusango uyu uwa bukata ukeekala umuyayaya icine cine upeesha amano, ukusenda ifwe ukucisha pa mpela sha kwiluka kwa buntunse. 

Nangu fye ilyo bwamonwa mu musango wa mubili panono, ukuba mu Bufumu bwakwa Lesa kulingile ukuba e kukoseleshiwa kwesu kukalamba ukwa kusuula ifisuma fye sonde no bunonshi. Mu cifulo cakutontonkanya sana pa fyakuntanshi ifili mupepi, Yesu apandile amano, ''Imwe intanshi fwayeni ubufumu bwakwa Lesa, no bulungami bwakwe; na fyonse ifintu ifi fikalundwako kuli imwe'' (Mateo 6:30-34). Icintu conse ico ifwe twingelenganya no kubombela tekuti cilingane ku kufikilisha kukalamba kwa kuba mu Bufumu bwakwa Lesa. 

Ifwe tulekabila ukufwaya ''ubulungami (bwakwa Lesa)'', ekutiila ukwesha ukukuula ukutemwa kwa musango wakwa Lesa, icilepilibula ukuti ifwe tulefwaya ukuba mu Bufumu bwakwa Lesa pantu ubulungami bukalumbuka mulya, pantu ifwe tulefwaya ukuba abapwililila mu misango iyapwililika ukucila fye pantu ifwe, fwebene, tulefwaya ukufyuka imfwa no kwikala umweo uwanaka muli bu pee na pee. 

Ilingi isubilo lya Imbila nsuma lipeelwa mu nshila ishakusekesha ukuitemwa kwa buntunse. Ukwabulo kutwishika ukukoseleshiwa kwesu kwa kuba mu Bufumu kulalekanalekana ukufuma ku bushiku no bushiku. Ico ifwe tulelanda pano cili cituntulu; icantanshi icikalamba cili kusambilila Imbila nsuma no kulanga ukunakila kwesu kuli yene mu lubatisho ukufuma mu kukoseleshiwa kwa kutemwa ukunakila kuli Lesa. Ukwishiba kwesu kwe subilo ilyo Lesa alepeela, ne milandu yesu iyalingana iyakufwaya ukuba mu Bufumu, fikakula no kufikapo panuma ya lubatisho lwesu.

5.5 The Millennium

5.5 Millennium

Pa nshita iyi mwi sambililo lyesu lya mweo mu Bufumu, kabelenga uutontonkanya sana ali no kwipusha, 'Bushe icikope ici ica Bufumu bwakwa Lesa tacimoneka conse nge ca buntunse?' Abantu mu Bufumu bacili bakalafyala abana (Esaya 65:23) nangu fye no kulafwa (Esaya 65:20). Abantu aba bacili bakalakwata imilandu ya fikansa intu Kristu akalapwisha (Esaya 2:4), kabili bacili bakalakabila ukubomba pa mushili pa kwikala no mweo, nangu fye uku kukaba ukwanaka nganshi ukucila ino nshita. Fyonse ifi fyamoneka ngo musowa uli ukutali ukufuma ku filayo fyakuti abalungami bakapokelela umweo wa pee, no musango uwapala uwakwa Lesa, ukucitwa abalingana na bamalaika, abo abashuupa nangu ukufyala (Luka 20:35,36). Ubwasuko bwalaala mu cishinka cakuti iciputulwa cantanshi ica Bufumu bwakwa Lesa cikapwa imyaka 1,000 - e 'Millennium' (mona Ukusokolola 20:2-7). Mu nshita ya Millennium uyu kukaba amabumba ya bantu yabili pa calo:-

 1 Abamushilo - abo muli ifwe abalekonka  Kristu bwino bwino mu mweo uyu, abo abakapeelwa umweo wa pee pa cipuna ca bupingulo. Mona: 

 'uwamushilo' cilepilibula umuntu 'uwaitwa  ukufumamo', kabili cilesonta kuli onse  uwatetekela uwacine.

 2 Abantu abakufwa, abalifye abashakeshibe  Imbila nsuma pa nshita ya kubwela kwakwa Kristu - ekutiila bene tabakakume ku cipuna ca bupingulo.

Ilyo Kristu akeesa, abantu babili bakaba mu mpanga, umo akasendwa (ku bupingulo), na umbi akashala (Luka 17:36); abo ''abakashala'' bakaba mwi bumba lya cibili ili. 

Panuma ya kupokelela umusango wakwa Lesa pa cipuna ca bupingulo, abamushilo tabakabe na maka ya kufwa nangu ukufyala abana. Eico ukulondololwa kwa bantu ukumona ifintu ifi mu Bufumu kufwile ukusonta kwi bumba lya cibili - abo abakaba no mweo pa nshita ya kubwela kwakwa Kristu, lelo abashaishiibe ififwaya Lesa. Icilambu ca balungami cili kuba ''imfumu na bashimapepo: kabili tukateeka pa calo'' (Ukusokolola 5:10). Imfumu shilakwata ukuteeka abantu; eico abantu abo abakaba abatuutu ku Mbila nsuma pa nshita ya kwisa kwa cibili bakashala abamweo, pakuti bateekwe. Ukupitila mukuba ''muli Kristu'' ifwe tukaakana icilambu Cakwe - ico icili ukuba imfumu ye sonde: ''Wene uwacimfya...kuli wene ine nkapeela amaka pamulu wa nko: na wene akateeka bene ne nkonto ya cela...ngefyo ine napokelele ukufuma kuli Tata'' (Ukusokolola 2:26,27).

Umulumbe wakwa Kristu uwa mondo nomba waponena mu cifulo - ababomfi abatetekela balilambwilwe ne mishi ikumi nangu isano ukuteeka pali yene mu Bufumu (Luka 19:12-19). Ukwishiba inshila shakwa Lesa takwakasalangane ilyo line fye Kristu akabilishiwa ukuba Imfumu mu Yerusalemu; abantu bakalaya ku Yerusalemu ku kusanga ukulundapo ukwishiba pali Lesa (Esaya 2:2,3). Ibukisha, kabili, ifyo ulupili lwakwa Daniele 2:35,44 (ukwimininako Ubufumu bwakwa Lesa) lwakumene panono panono pa calo. Eico wene ukaba e mulimo wa bamushilo ukusalanganya ukwishiba kwakwa Lesa no Bufumu Bwakwe. 

Kunuma lintu Israele ali e bufumu bwakwa Lesa, umulimo wa bashimapepo wali kusambilisha ukwishiba kwakwa Lesa (Malaki 2:5-7). Pamulandu wa mulimo uyu bene babiikilwe mu mishi iyalekanalekana mu Israele monse. Mu kupampamikwa libili kwa Bufumu ukwa bukata ubwacilapo, abamushilo bakapyana umulimo wa bashimapepo (Ukusokolola 5:10).

Should Christ come today:

Nga Kristu aisa lelo:
 1. Abafwa abakumineko bakabuushiwa elyo, pamo na  bamweo abakumineko, bakatwalwa ku cipuna ca  bupingulo. 

 2. Ababifi abakumineko bakakaandwa ku mfwa, na  balungami bakapeelwa umweo wa pee. Ubupingulo kabili bukapeelwa pa nko ishikakaana Kristu.

 3. Elyo abalungami bakateeka pa bantu abo abakaba no mweo, lelo abashakakume kuli Lesa; bene nge  ''mfumu kabili bashimapepo'' (Ukusokolola 5:10)  bakasambilisha Imbila nsuma kuli bene.

 4. Ici cikapwa imyaka 1,000. Eico mu nshita iyi abantu bonse abakufwa bakomfwa Imbila nsuma no  kuba abakuma kuli Lesa. Abantu aba bakeekala ne myeo iitali iyacilapo kabili iya nsansa.

 5. Pa mpela ya Millennium kukaba ubusangu bwa  kulwisha Kristu na bamushilo, ubo Lesa akapwisha (Ukusokolola 20:8,9).

 6. Pa mpela ya myaka 1,000, abo bonse abakafwa mu nshita ilya bakabuushiwa no kupingulwa  (Ukusokolola 20:5,11-15).

 7. Ababifi mukati kabo bakonaulwa, na balungami bakakumbinkana na ifwe mu kukwata umweo wa pee.

Umulimo wakwa Lesa ne calo elyo ukapwililika. Cene cikeesushiwa na bantu abalungami, abashifwa. Ishina lyakwa Lesa 'Yahweh Elohim' (ilipilibula 'Wene uukasokololwa mwi bumba lya ba maka') elyo likafikilishiwa. Eico ulubembu, ne mfwa, tafyakamonwe libili pa calo nakalya; icilayo cakuti ulubuto lwa nsoka lukonaulwa umupwilapo pa kupumwa pa mutwe, elyo cikafikilishiwa mu kupwililika (Ukutendeka 3:15). Mu nshita ya Millennium, Kristu akateeka ''ukufika ilyo wene akabiika abalwani bonse pesamba lya makasa yakwe. Umulwani wa kupelekesha uyo ukonaulwa ni mfwa...Kabili ifintu fyonse fikanakila kuli wene (Lesa), elyo Umwana umwine pamo akanakila kuli wene (Lesa) uyo uwabiikile ifintu fyonse pesamba lyakwe, pakuti Lesa engaba onse muli fyonse'' (1 Abena Korinti 15:25-28). 

Iyi ''e mpela, ilyo wene (Kristu) akalubwila ubufumu kuli Lesa, kabili Shifwe'' (1 Abena Korinti 15:24). Ifyo ifikakonkapo mu nshita iyi lintu Lesa akaba ''conse muli fyonse'' ifwe tatwaebwa; ico ifwe twaishiba cakuti ifwe tukakwata umweo wa pee, umusango wakwa Lesa, kabili ifwe tukeekala ku kupeela ubukata no kutemuna Lesa. Cene ca musamwe ukwipusha fimbi ifyo cikaba panuma ya Millennium. 

Ukwishiba kwa ''imbila nsuma ya bufumu bwakwa Lesa'' kuli ukwacindama pe pusukilo lyakwa kabelenga onse wa mashiwi aya. Ifwe twapaapaata kuli iwe ukubelenga libili isambililo ili no kulolesha amashiwi ya Baibele ayalandilwepo.

Lesa alefwaya ifwe ukuba mu Bufumu Bwakwe. Ukubomba Kwakwe konse kwapekanishiwe ifwe ukukwatamo iciputulwa cituntulu, ukucila fye ukulangisha, amaka Yakwe ayakupanga. Ulubatisho lutukuminisha ku filayo ifikumine ku Bufumu ubu. Cene cili icakosa ukutetekela ukuti ulubatisho, ukukonkwapo ne myaka inono iyakufuuka mu kunakila ku cebo cakwa Lesa, kuti fyanonkela ifwe ukwingila mu nshita ilya iyabukata, iya pee. Nomba icitetekelo cesu mu kutemwa kwakwa Lesa ukwafulisha cifwile cibe icaiminina ndi. Bushe nangu kube ubwafya shani ubwa nshita inono, icine cine ifwe natukwata umulandu wa mano uwakukaana ubwite bwa Mbila nsuma? 

 ''Nga Lesa ali na ifwe, ninani engaba umulwani wesu?'' (Abena Roma 8:31).

 ''Amacushi ya ino nshita tayalingile ukulinganishiwa ku bukata ubo ubukasokololwa muli ifwe'' (Abena Roma 8:18).  ''Ukucula kwesu ukunono, ukuli fye kwa nshita inono,  kubomba kuli ifwe ubukata ubwafina ubwa pee

 ubwacilisha'' (2 Abena Korinti 4:17). 

Digression 15: The Literality Of The Kingdom

Cakulundapo 15: Icituntulu Ca Bufumu
Ukulondolola kwa Bufumu mu cituntulu ukusangwa muli bakasesema ba mu Cipingo ca Kale kulasekwa kuli bakasambilisha ba mipepele na abo abasangwa mu filonganino ifingi. Cene cilatungwa ukuti insoselo ili cishibilo ca cifulo cimo ica cilambu ukucila pa calo, pakumona ukuti icalo ici ica mushili cili no kupya.

Mu kwasuka kuli ici, cene cifwile ukwilukwa ukuti ubukulu bwa kusambilila kwa Baibele bwakuti ifwe tulingile lyonse ukusenda Baibele mu cituntulu kano fye nga kuli umulandu usuma uwakubikapo ukwilula kwa bumupashi. Pamo nge cakumwenako, ivesi lya kutendeka ilye buuku lya Ukusokolola lileeba ifwe ukuti icimonwa cili fye cishibilo (Ukusokolola 1:1), ico icilingile ukutungulula ifwe mu kwishiba pali cene. Kabili kuli umusango wa mano no butuntulu mu kubomfya kwa nsoselo uko ukwingalangilila nga kubelenga nangu te kubelenga amashiwi mu cishibilo. Eco ilyo ifwe tubelenga palwa calo ukupungashima ngo muntu ukolelwe (Esaya 24:20), cene ca cishinka ukufuma ku musango wa nsoselo intu ibomfiiwe ukuti ifwe tulefwaikwa ukubelenga ici mu cishibilo. Mu kupusanako, insoselo intu ibomfiiwe pa kulondolola Ubufumu bwa kuntanshi ili iyanaka nganshi ukwiluka mu cituntulu; takuli ukusontelela ukuti ifwe tulingile ukusenda yene mu cishibilo. 

Cene kuti camoneka ukuti pa mulandu wa bantu ukubulwa ukukwata icitetekelo icalinga ica kutetekela ukuti inshita ya musango uyu icine cine ikeesa pano pa calo, bene balipanga amano ayakulondolola yene. Ukubikapo kwabo ukwa bufumu bwa bumupashi, nangu ubwa kwikala mu mulu, kuli kwa bufi kabili kwabulwa ifishinka, eico kuli utunono utwakutetekelamo, ne citetekelo icinono e cifwaikwa nangu ukukoseleshiwa. Nga icine cine ukulondolola kwa bantu abalemana ukuposhiwa, nangu ifiswebebe ukucitwa ifya mufundo, fili cishibilo fye, ninshi ilipusho ili lifwile ukwasukwa mu kushikimika bwino bwino: ''Mu cishibilo ca nshi?'' Amashiwi aya yalelondolola Ubufumu bwakwa Lesa. Eico ifwe nga tatushininkishe cintu yene yaliko icishibilo bwino bwino, ninshi ifwe tatwaishiba Imbila nsuma ('ilyashi ilisuma') pa Bufumu, kabili tatwingeenekela icifulo muli bwene.

Ukukonkanyapo, cene cilingile ukumoneka bwino ukufuma mu fishinka fyonse ifipeelwe ukufika pano, ukuti Lesa alikwata umulimo wa pee no muntu pa calo ici; Wene tekuti onaule icalo ca mushili cintu Wene alaile ku lubuto lwakwa Abrahamu umuyayaya. Eico ifwe tulingile ukwenekela ukubako ukulondolola mu cituntulu muli Baibele ukwa Bufumu ubo ubukeesa pa calo.

Amashiwi ayalakonkapo yashininkisha ici:-

 - ''Lesa umwine uwapangile icalo no kucicita; wene  alipampamika cene; wene tapangile cene mu kuicusha,  wene apangile cene ukwikalwamo'' (Esaya 45:18). Ukupanga kwa calo kukaba kwa kuicusha nga Lesa akonaula cene, lelo, mu kupusanako, kwene kuli kupekanya kwakwa Lesa ukwikalika muli cene abantu abashifwa.

 - ''Icalo caikalilila umuyayaya'' (Lukala milandu 1:4). - Wene kabili alipampamika fyene (ifintu fya mu mulu)  umuyayaya umuyayaya: wene alicita icipoope  icishakapite'' (Amalumbo 148:6). 

Ukupwa kwa Millennium imyaka 1,000, ngefyo calembwa mu Ukusokolola 20:4, kulingile ukusuminishiwa mu cituntulu pamo, pamulandu wa kwampana no kulanda kumbi kwa mu masesemo ayakumine ku musango wa nshita iyi. Nangu fye mu Ukusokolola, te mpendwa yonse ikwete umulimo wa kusendwa mu cishibilo. Ukusontelela ukwingi muli kwene ku ''cakaniko ca pali fitatu'' kuli cakumwenako sana. Ica cindamisha, Millennium alelondololwa muli Aba Hebere 4:4-9 ngo bushiku bwe Sabata ubwa kutuusha. Kuli Lesa ''ubushiku bumo buli nge myaka ikana limo'' (2 Petro 3:8). Panuma ya 'nshiku' mutanda sha myaka ikana limo mu kubomba kwakwa Lesa ne calo, ku keesa 'ubushiku' bwe Sabata ubwa Millennium.

Ukulingana no bushiku bwa kulenga ubwa Baibele, imyaka 6,000 (ekutiila 'inshiku' 6) ukufuma ku kulenga kwaleta ifwe kuli 2,000 A.D. (ekutiila ukulenga kwali mupepi na 4,000 B.C.). Ici kuti capilibula ukuti ukutendeka kwa Millennium kuti kwali mupepi na 2,000 A.D. Kuli ifwe bonse, inshita yaliceepa. Pa kulungatana no kwenekela kwa kubwela kwakwa Kristu bwangu, ifwe tulekabila ukubomfya akashita konse akalipo mu mweo uyu uwipi ku kupekanya ifwe no kwisa kwakwe. 

Digression 16: Summary Of The History Of Israel

Cakulundapo 16: Ukwipifya Kwa Lyashi Lya Kale Lyakwa Israele
ABRAHAMU aitilwe ukufuma mu Uri wa bena Kadi; umuYuda wa ntanshi. Lesa acitile ifilayo kuli wene na ku lubuto lwakwe, ukukuma ku calo ca Kanani. Wene alifwile ukwabula ukupokelela ifilayo ifi.

ISAKI. Abrahamu ali uwaiteyanya ukupeela umwana wakwe Isaki nge lambo. Pamulandu wakuti Abrahamu ali wa citetekelo, Lesa ashininkiishe icilayo Cakwe kuli Abrahamu ku mulapo. Ukuipeela kwakwa Isaki ku kufwa mu kunakila kwi funde lyakwa wishi kuli cishibilo cakwa Kristu. Ifilayo fyalicitilwe cipya cipya kuli Isaki (Ukutendeka 26:3-5).

YAKOBO ali mwana wakwa Isaki. Ifilayo fyalibwekeshiwepo kuli wene pamo. Wene akwete abana abaume 12 - Rubeni e wali umukalamba, Benjamini e wali uwacepesha. Lebi e wali umuntu umo umwafumine bashimapepo. Yosefu e wali uwatemwiikwa.

YOSEFU. Lintu ali umwaice alilotele ifiloto fibili ifyalangile wene nga kateeka pamulu wa bamunyina. Bene baumfwile ubufuba, no kushitisha wene ngo musha ukuya mu Egupti. Wene asangwike kateeka mulya, no kupekanya ukusunga kwa ng'ano sha kubomfya mu nshita ya myaka cinelubali iya cipoowe ico icacushishe icalo cilya. Mu nshita iyi, Yakobo na bana bakwe baishile ku kwikala na Yosefu mu Egupti. Bene no bufyashi bwabo baikele mu Gosheni, iciputulwa ca Egupti. Farao wa panuma acushishe abantu bwakwa Israele, ukucita bene abasha.

MOSE afyelwe pa nshita iyi; wene alifishilwe mu matete nga akanya, elyo no kusangwa ku mwana mwanakashi wakwa Farao no kusungwa kuli wene. Lintu acili umulumendo, wene alipeeye umwina Egupti uwaleuma umwina Israele. Elyo Mose afulumukiile ku Midiani, uko wene abombele imyaka 40 ngo mucemi na Yeturo. Elyo Lesa amoneeke kuli wene mu cimpuusa icaleepya. Wene aebelwe ukuya kuli Farao no kufwaya ukulubuka kwakwa Israele. Wene acitile ifishibilo fyacisungusho ku kushininkisha ukuti wene icine cine e watuminwe ukufuma kuli Lesa. Lelo, Farao talekele Israele ukuya, eico ifinkuunka ikumi fyalituminwe pali Egupti, pamo nga ifyula, imfifi, imfula ya citalawe, na mu kupelekesha ukwipaya amabeli ayaume. Abena Israele bali no kwipaya umwana wa mpanga no kusaansa umulopa pa fiibi fya mayanda yabo. Ici casontele kuntanshi ku musango wa mulopa wakwa Yesu uwingapususha ifwe ukufuma ku mfwa. Uyu mutebeto waishibiikwe nga Icakucilila. 

UKUFUMA. Mu kupelekesha abena Israele balisuminishiwe ukufuma mu Egupti. Bene baendele ukutungululwa na Malaika wakwa Lesa mu luceshi lwe kumbi mu nshita ya kasuba, no luceshi lwa mulilo ubushiku. Umulalo wa fita fyakwa Farao wakonkele bene ukufika pali Bemba wa Kashika. Amenshi yaiswike mu cisungusho ukuleka abantu bapulemo, elyo kabili amenshi yabwekeelemo ku kwiibisha abena Egupti. Elyo Israele aendele ukupula mu matololo ukulola ku calo calailwe ica Kanani. Lesa apeele bene amenshi ya kunwa ukufuma mu cilibwe, no mukate mu musango wa mana walipekanishiwe cila lucelo. Ilyo bene bafikile pa lupili lwa Sinai, Lesa apeele bene amafunde ikumi na Mafunde yakwa Mose. Elyo bene bacitilwe Ubufumu bwakwa Lesa. Bene bapeelwe ifunde lya kupanga itenti ilyaibeela, iliitwa icakwikalamo, umo Lesa engalapepelwa. Bene balipeelwe Shimapepeo Mukalamba na bashimapepo abo abengapeela amalambo yabo kuli Lesa. Ifintu fyonse ifya mu cakwikalamo na bushimapepo fyasontele kuntanshi kuli Yesu.

ICALO ICALAILWE casukile capalamwa. Inengu 12 shalituminwe, ikumi muli abo babwelele balelanda ukuti cene cali icayafya sana ukukwata icalo ca Kanani. Inengu shimbi shibili, Yoshua na Kalebu, shalandile icine - ukuti icalo kuti cakwatwa kuli bene, ngacakuti bene balikwete icitetekelo mu filayo fyakwa Lesa. Pakuti abantu bayakeene umusango wa nengu ikumi, Israele ali no kwenda mu matololo pa myaka 40 ukufika ilyo bafwile abo bonse abaali ne myaka ukucila 20 lintu bene baafumine mu Egupti.

YOSHUA ali e mpyani yakwa Mose, kabili atungulwile Israele ukufika mu calo ca Kanani. Umusumba wa ntanshi ukupokwa wali ni Yeriko, umo Rahabu aikeele, kabili panuma Ai. Ilyo bene bapampamiikwe mu calo, bene baletungululwa na ABAPINGUSHI limo limo, nangu Lesa e wali imfumu yabo iya cine cine. Aba baali mwi bumba lya bantu umwali Gidioni, Yefuta na Samusoni. Bene bonse bapokolwele Israele ukufuma ku balwani babo, lintu bene balapiile ukufuma ku kubembuka kuli Lesa. Ilyashi lya kale lyakwa Israele lyaisulamo ifilangililo fyakwa Israele ukukaananakila kuli Lesa, ukukandwa ku kucandililwa ukufuma ku nko isha mupeepi, ukulapila ukufuma ku membu shabo na Lesa ukupokolola bene - elyo kabili ukubembuka libili. Umupingushi wa kupelekesha ali ni Samwele. Mu nshita yakwe, abantu bakwa Israele bakeene Lesa nge Mfumu yabo pa kulomba imfumu ya buntunse, ukupalana ne nko shimbi ishashingulwiike bene.

IMFUMU. Imfumu yabo iyantanshi ali ni Sauli uyo, nangu atendeke bwino, apilibwike ukuba umuntu umubifi, uyo ushanakiile ku mafunde yakwa Lesa, no kucusha Dabidi. Panuma ya mfwa yakwe, Dabidi asangwike imfumu yakonkelepo, kabili ali umo pa basuma abacilamo bakwa Israele. Lesa acitile ifilayo ifikalamba kuli wene. Panuma yakwe paishile umwana wakwe umwaume Solomoni uyo, panuma ya kutendeka bwino, apilibwiilwe ukufuma ku citetekelo ca cine ku bakashi bakwe abengi abo wene abuulile ukufuma mu nko ishashingulukako. Panuma ya mfwa yakwe ubufumu bwalyakanike pabili - imitundu ikumi yapangile ubufumu bwakwa Israele, intanshi pesamba lyakwa Yeroboamu; imitundu imbi ibili, Yuda na Benjamini, yapangile ubufumu bwakwa Yuda, intanshi pesamba lyakwa Rehoboamu, umwana mwaume wakwa Solomoni. 

Ubufumu bwakwa Israele (imitundu ikumi) tabwakwete imfumu ishisuma. Shene shatwalilile ukupondoka ukufuma kuli Lesa. Wene atumine kuli bene bakasesema abengi ku kupaapaata kuli bene ukulapila, lelo bene tabaacitile iyoo. Eico abena Asiria bacandilile bene, no kusenda bene ukuya muli bunkole. Bene basalanganiwe mwi sonde monse.

Ubufumu bwakwa Yuda (imitundu 2) bwalikwete imfumu ishinono ishisuma (pamo nga Asa, Hesekia), lelo bene, pamo, mu kukumbinkanya tabaalenakila kuli Lesa. Eico abena Babiloni balituminwe ku kucandilila bene, no kusenda bene muli bunkole mu Babiloni pa myaka 70. Bene tabaakwete imfumu libili nakalya. Panuma ya myaka 70, bamo balibwelele ku calo ca Israele pesamba lya butungulushi bwakwa Esra, Nehemia, Yoshua (Shimapepo Mukalamba pa nshita ilya) na Serubabele Kateeka. Bene intanshi baleteekwa kuli Persia, elyo kuli Greece, na mukupelekesha kuli Roma. Bene baali pesamba lyakwa Roma lintu Yesu afyelwe. Pamulandu wa baYuda ukukaana wene, Lesa atumine abena Roma ku konaula Yerusalemu mu AD70, na mukupelekesha abaYuda bonse balitamfiiwe ukufuma mu calo cakwa Israele. 

Mu myaka ya nomba, abaYuda balitendeka ukubwelela ku calo, mu kufikilisha kwa lubali kwa masesemo ya Cipingo ca Kale. Ukubuuka kwa Calo cakwa Israele kuli cishibilo ica cishinka ukuti bwangu Kristu akabwela ku kupampamika libili Ubufumu bwakwa Israele ngo Bufumu bwakwa Lesa.

STUDY 5: Questions

ISAMBILILO 5: Amepusho
1. Bushe pali ifi ifyalakonkapo cinshi cili e nshita ya kupampamika kwa Bufumu bwakwa Lesa?

a) Bwene bwalipampamikwa lyonse

b) Pa kubwela kwakwa Kristu

c) Pa bushiku bwa Pentekoste mu myaka ya mwanda wa ntanshi

d) Mu mitima ya batetekela pa kupilibuka kwabo. 

2. Bushe Ubufumu bwakwa Lesa eko bwali mu nshita sha kale? Nga efyo, bushe ni mu musango nshi?

3. Bushe ni nshita nshi bwene bwapwile?

4. Bushe Millennium cinshi?

a) Ukuteeka kwa cikuuku mu mitima yesu

b) Ukuteeka kwa batetekela imyaka 1000 mu Mulu

c) Ukuteeka kwakwa Satana imyaka 1000 pa calo

d) Imyaka yantanshi 1000 iya Bufumu bwakwa Lesa pa calo ubwa kuntanshi. 

5. Bushe Ubufumu bukaba shani?

6. Bushe cinshi abatetekela ba ino nshita bakacita mu Millennium?

a) Ukuba bakateeka pa bantu abakufwa

b) Ukuba bakateeka mu Mulu

c) Ifwe tatwaishiba

d) Ukwikala no mweo pa calo ca mushili cimbi

7. Bushe imbila ya pa Bufumu bwakwa Lesa yalibililwe:

a) Mu Cipingo Cipya fye

b) Na Yesu fye na batumwa 

c) Mu Cipingo ca Kale pamo na mu Cipingo Cipya

d) Mu Cipingo ca Kale fye. 

